
MODDIY ZAXIRALARNI 
BOSHQARISH VA UNING BIR 
TSIKLI MODELI

Dedajanov Baxtiyor Nabijanovich
Namangan davlat texnika universiteti
“Menejment” kafedrasi dotsenti, i.f.n. 
E-mail: baxtiyordedajanov@gmail.com 
ORCID: 0009-0001-8636-1717

Annotatsiya: Ushbu maqolada korxonalarda moddiy zaxiralarni boshqarish va ular bilan bog‘liq harakatlarni 
muvofiqlashtirishning dolzarbligi yoritib berilgan. Shuningdek, sohaga oid olimlarning moddiy zaxiralar va ularni 
boshqarish masalasiga nisbatan yondashuvlari tahlil qilingan. Korxona mahsulotlari va xizmatlariga bo‘lgan talabning 
o‘zgarish xususiyatlari ko‘rsatib o‘tilgan. Moddiy zaxiralarni boshqarishning bir tsiklli modeli va uning asosiy xususiyatlari 
tavsiflangan. Mazkur yo‘nalish doirasida yuzaga keladigan ayrim muammolar tahlil etilgan va moddiy zaxiralarni 
boshqarish samaradorligini oshirishga qaratilgan tegishli tavsiyalar berilgan.

Kalit soʻzlar: moddiy resurslar, me’yorlash, omborlar, tayyor mahsulotlar, tasodifiy xaridlar, tovar-moddiy zaxiralarni 
saqlash xarajatlari, tovar-moddiy zaxiralarni to‘plash, bir tsiklli model, mahsulot birligi, asosiy buyurtmachilar, mijozlar 
ehtiyoji.

Abstract: This article highlights the relevance of managing material inventories at enterprises and coordinating 
related operations. It also analyzes the approaches of scholars to the management of material resources. The article 
describes the characteristics of changes in demand for company products and services. A one-cycle model of inventory 
management and its key features are explained. Furthermore, several issues arising in this area are examined, and 
relevant recommendations are provided to improve the efficiency of inventory management.

Key words: material resources, standardization, warehouses, finished products, random purchasing, inventory storage 
costs, accumulation of inventories, one-cycle model, product unit, main customers, client needs. 

Аннотация: В статье рассматривается актуальность управления материальными запасами на предприятиях и 
координация связанных с ними операций. Также проанализированы подходы ученых к вопросам управления 
материальными ресурсами. Освещены особенности изменения спроса на продукцию и услуги предприятий. 
Описана одноконтурная модель управления материальными запасами и её ключевые характеристики. В рамках 
темы выделены отдельные проблемы и представлены рекомендации по повышению эффективности управления 
материально-техническими ресурсами.

Ключевые слова: материальные ресурсы, нормирование, склады, готовая продукция, случайные закупки, издержки 
хранения товарно-материальных запасов, накопление товарно-материальных ценностей, одноконтурная модель, 
единица продукции, основные заказчики, потребности клиентов.

K I R I S H
Bozor munosabatlarining har qanday ishtirokchisi o‘z ehtiyojlarini moddiy resurslar yordamida qondiradi. 

Moddiy resurslar — bu korxona mulkining bir qismi bo‘lib, ular balansda aks ettirilgan asosiy vositalar, nomoddiy 
aktivlar, investitsiyalar, debitorlik qarzlari, pul mablag‘lari va boshqa aktivlar qatorida turadi. Ular moddiy asosi, 
tarkibi va xo‘jalik yurituvchi subyekt faoliyatida qo‘llanilish xususiyatlari bilan ajralib turadi.

Qayta ishlashga ixtisoslashgan korxonalarda moddiy resurslar, korxona aktivlarining boshqa turlaridan 
farqli o‘laroq, me’yorlashtiriladi. Bu esa zaxiralarni boshqarish tizimining zaruriy sharti hisoblanadi. Moddiy 
resurslarni me’yorlashtirish — ishlab chiqarish jarayonining uzluksiz va samarali borishi uchun zarur bo‘lgan 
minimal, ammo yetarli darajadagi moddiy resurslar miqdorini aniqlash jarayonidir. Bu iqtisodiy asoslangan 
rejalashtirilgan resurs me’yorlari va standartlarini belgilashni o‘z ichiga oladi.

Korxonalarda tovar-moddiy zaxiralarni shakllantirish ko‘pincha qarz mablag‘lari hisobidan katta 
investitsiyalarni talab qiladi. Shu sababli ular korxonaning moliyaviy siyosatini shakllantiruvchi va, umuman, 
ishlab chiqarish xizmatlari darajasiga ta’sir ko‘rsatuvchi muhim omillardan biri sanaladi. Yuqorida ta’kidlangan 
fikr-mulohazalar shuni ko‘rsatadiki, korxonadagi moddiy resurslar alohida e’tibor va samarali boshqaruvni talab 
qiladi.

M A V Z U G A  O I D  A D A B I Y O T L A R  S H A R H I
Ishlab chiqarishning asosiy maqsadi — foyda olish va uni oshirishdan iborat bo‘lib, bu xo‘jalik yurituvchi 

subyektning resurs bazasidan samarali foydalanish orqali ta’minlanadi. Uzluksiz ishlab chiqarishning asosiy 
komponenti moddiy resurslar hisoblanadi va ulardan oqilona foydalanish korxonaning iqtisodiy o‘sish 
imkoniyatlarini kengaytiradi.

Olimlar va mutaxassislar tomonidan moddiy resurslar tushunchasini talqin etishda turli yondashuvlar 
mavjud bo‘lib, ko‘pincha ishlab chiqarish resurslari (ishlab chiqarish zahiralari) — IR (IZ) — moddiy resurslar 
(moddiy zaxiralar) — MR (MZ) bilan ifodalanadi1. 

Resurslar va moddiy resurslar tushunchalarining ilmiy-nazariy asoslari, shuningdek, moddiy resurslardan 
oqilona foydalanish va ularni tejash masalalari qator xorijiy va MDH olimlari — K.R. Makkonnell, S.L. Bryu, Sh.M. 
Flinn, I.V. Sergeyev, N.L. Zaytsev, Yu.A. Babayev, V.V. Volgin, N.A. Lytneva, L.I. Malyavkina, T.V. Fedorova, N.I. 
Bazylev, M.N. Bazyleva tomonidan keng o‘rganilgan.

Mahalliy olimlarimiz — A.V. Vahobov, A. Ortiqov, M.Q. Pardayev, Sh.A. Tojiboyeva, I.T. Abdukarimov, 
A.A. Abdiyev, V.V. Ergashboyev, E.A. Akramov2larning ilmiy tadqiqotlarida esa moddiy resurslarning mazmun-
mohiyati, ularni guruhlash, baholash, boshqarish va tahlil qilish masalalariga alohida e’tibor qaratilgan.

T A D Q I Q O T  M E T O D O L O G I YA S I
Tadqiqot jarayonida olimlarning moddiy resurslar va tovar-moddiy zaxiralarga oid yondashuvlari o‘rganildi. 

Jarayonning asosiy xususiyatlari va muammolari aniqlanib, tegishli xulosalar shakllantirildi. O‘rganilgan 
ma’lumotlar asosida kuzatish, tahlil, sintez va umumlashtirish kabi ilmiy tadqiqot usullaridan foydalanildi.

T A H L I L  V A  N A T I J A L A R
Ko‘pincha, ishlab chiqarish jarayoni yakunlangandan so‘ng, korxonalar tayyor mahsulotlarni o‘z omborlarida 

saqlaydilar. Ushbu zaxiralarning yetarli miqdorda mavjud bo‘lishi mahsulotlarni zarur paytda iste’molchilarga 
tez yetkazib berishning ishonchli manbai hisoblanadi. Mustaqil talab asosida mahsulot zaxiralarini samarali 
boshqarish ortiqcha tovarlarni saqlashning oldini olishga yordam beradi. Natijada ularni saqlash bilan bog‘liq 
xarajatlar minimallashtiriladi va mahsulotlarni maqbul narxlarda iste’molchilarga yetkazib berish darajasi oshadi.

Moddiy zaxiralarni boshqarishning ikkita asosiy modeli mavjud: bir davrli va ko‘p davrli. Ushbu modellarni 
qo‘llashdagi farqlar moddiy resurslarni xarid qilish usullariga bog‘liqdir. Qayta sotib olinmaydigan va ma’lum 
muddat davomida foydalanilishi kerak bo‘lgan mahsulotlarni “tasodifiy” xarid qilishda bir davrli model 
qo‘llaniladi. Vaqti-vaqti bilan xarid qilinadigan mahsulotlar uchun, ishlab chiqarish ehtiyojlariga muvofiq zaxiralar 
shakllantirilgan taqdirda, ko‘p davrli modeldan foydalaniladi. Ko‘p davrli modellar ikki asosiy turga bo‘linadi: 
belgilangan buyurtma hajmi va zaxiralarni belgilangan vaqt oralig‘ida to‘ldirish modeli.

Birinchi holatda, har safar tovar-moddiy zaxiralarni to‘ldirish zarurati yuzaga kelganda, korxona rahbariyati 
tashqi manbalardan sotib olinadigan yoki korxonaning o‘zida ishlab chiqariladigan mahsulotlar miqdorini 

1	 Макконнелл К.Р.,  Брю С.Л., Флинн Ш.М.  Экономикс: принципы, проблемы и политика: Учебник: Пер. с англ. 21-е 
изд.. — М.: Инфра-М, 2019. — 1152 с. — ISBN 978-5-16-012985-3. Лытнева Н.А., Малявкина Л.И., Федорова Т.В. Бухгалтерский 
учет. - 2-е изд. М.: ИД ФОРУМ: НИЦ ИНФРА-М, 2013. 512 с. Базылев Н.И., Базылева М.Н. Экономическая теория. Минск: 
Современная школа, 2008. 640 с. 

2	 Акромов Э.А Корхоналарнинг молиявий холати тахлили. – Т.: Молия, 2003.-223 б. Абдукаримов И.Т. ва бошқалар Корхона 
иқтисодий салоҳияти таҳлили. Т.: «Иқтисодиёт ва ҳуқуқ дунёси» нашриёт уйи, 2003.А.Ортиқов. «Саноат иқтисодиёти» 
(Дарслик). — Т.: ТДИУ, 2009, 320-б. Иброҳимов А. Т. Ваҳобов А. В. Молиявий таҳлил– “Шарқ” нашриёт, Т.:2002. – 224 б. И.Т. 
Абдукаримов, М.Қ. Пардаев, А.А. Абдиев, В.А. Абдукаримов. Матлубот кооперацияси хўжалик фаолиятини таҳлил қилиш.-Т.: 
Ўқитувчи. 1989 й. И.О.Волжин, В.В. Эргашбоев. Молиявий таҳлил.-Т.: Иқтисодиёт ва ҳуқуқ дунёси, 1998. М.Қ.Пардаев, 
А.Х.Шоалимов.Бошқарув таҳлили.-Т.: Иқтисодиёт ва ҳуқуқ дунёси. 2005. А.Х.Шоалимов, Ш.А.Тожибоева. Молиявий ва 
бошқарув таҳлили. Ўқув қўлланма. –Т.: ТДИУ, 2011.

aniqlaydi. Ushbu boshqaruv tizimidan foydalanganda, zaxiralar xususiyatlari asosida ularning minimal xarajatlar 
bilan to‘ldirilishi hisoblab chiqiladi. Bunday yondashuv “buyurtmaning iqtisodiy hajmi” (EOQ – Economic Order 
Quantity) deb ataladi. Moddiy zaxiralarni boshqarishning samarali tizimi buyurtma qilinadigan mahsulotlarning 
ratsional hajmini belgilash, shuningdek, zaxiralarni to‘ldirish zarurati — ya’ni qayta buyurtma darajasi yoki qayta 
buyurtma nuqtasini aniqlash imkonini beradi.

“Tovar-moddiy zaxiralarni saqlash xarajatlari” tushunchasi tovar-moddiy zaxiralarni qabul qilish, to‘plash, 
saqlash, ishlab chiqarish va qayta ishlash bilan bog‘liq xarajatlarni o‘z ichiga oladi. Ushbu xarajatlarni hisobga 
olish uchun turli yondashuvlar mavjud: ularni qo‘shimcha xarajatlar sifatida ajratishdan tortib, maqsadli 
xarajatlarga taqsimlashgacha. Biroq, ayrim yashirin xarajatlar zaxiralar mavjud bo‘lmagan taqdirda ham yuzaga 
kelishi mumkin. Shu bois, tovar-moddiy zaxiralarni shakllantirish jarayonida ularni to‘plash natijasida qiymatning 
ortish ehtimoli va kamayish sabablari har doim inobatga olinishi lozim.

Biroq, tovar-moddiy zaxiralarni to‘plash nafaqat xarajatlarning ortishiga, balki ularning kamayishiga ham 
olib kelishi mumkin. Masalan, korxona mahsulotning bir qismini ishlab chiqarishga buyurtma berish uchun 
ta’minotchilarga murojaat qilishga majbur bo‘lganda, ta’minotchini topish, u bilan aloqa o‘rnatish, uning 
faoliyatini baholash, yuklarni yetkazib berish, ularni qadoqlashdan chiqarish va omborlarga joylashtirish kabi 
jarayonlarda qo‘shimcha xarajatlar yuzaga keladi. Albatta, zamonaviy ishbilarmonlik aloqalari ayrim xarajatlarni 
ta’minotchilarga yuklash imkonini beradi, biroq har qanday holatda ham bu omil yakuniy mahsulot narxining 
oshishiga sabab bo‘ladi. Shu bois, oldindan ko‘p miqdorda xarid qilingan tovar-moddiy zaxiralarning mavjudligi 
yuqoridagi xarajatlarni kamaytirish hamda mahsulot narxini optimallashtirish imkonini beradi.

Shuningdek, korxona yangi turdagi mahsulot ishlab chiqarish uchun ishlab chiqarish jarayonini qayta 
sozlaganida, ishga tushirish bilan bog‘liq xarajatlar yuzaga keladi. Bunday xarajatlar uskunalarning vaqtincha 
to‘xtashi, ishga tushirish davrida mehnatga haq to‘lash va materiallar xarajatlari bilan bevosita bog‘liqdir. Ilgari 
bunday xarajatlarni cheklash maqsadida oldindan belgilangan me’yorlardan foydalanilgan bo‘lsa, hozirgi 
kunda “o‘z vaqtida” (Just-in-time) yondashuvi tobora kengroq qo‘llanilmoqda. Bu yondashuv kichik partiyalarda 
ishlab chiqarishni, arzonroq ishga tushirish operatsiyalarini amalga oshirishni va ishlab chiqarish jarayonini 
moslashuvchan boshqarishni nazarda tutadi. Bundan tashqari, ortiqcha zaxiralarni saqlash o‘rniga saqlash 
xarajatlarini kamaytirish bugungi sanoat korxonalarining muhim maqsadlaridan biri bo‘lib qolmoqda. Ushbu 
jarayonda moslashuvchan avtomatlashtirish texnologiyalaridan foydalanish orqali bir xil uskuna yordamida bir 
nechta turdagi mahsulotlarni ishlab chiqarish imkoniyati yaratiladi, bu esa qayta sozlash xarajatlarini kamaytiradi 
va ishlab chiqarish samaradorligini oshiradi.

Xarid qilinadigan mahsulot partiyalarining hajmini oshirish ularning tannarxini pasaytirish hamda iqtisodiy 
tejamkorlikka erishish imkonini beradi. Zaxiralarning mavjudligi esa kutilmagan talablarni qondirish, bozor 
sharoitlaridagi o‘zgarishlarga tezkor javob berish, mahsulotlarni o‘z vaqtida yetkazib berish va buyurtmalarni 
bajarish muddatlarini qisqartirish imkonini beradi.

Zaxiralarni boshqarishda bir tsiklli modeldan ham foydalaniladi. Ushbu modelning o‘ziga xos xususiyatlari 
quyidagilardan iborat: birinchidan, model korxona mahsulotlariga talab yuzaga kelishi mumkin bo‘lgan qisqa 
muddatli vaqt oralig‘iga asoslanadi; ikkinchidan, model mavjud zaxiralarni darhol to‘ldirish imkoniyatini nazarda 
tutmaydi; uchinchidan, mahsulotlar oldindan xarid qilinishi zarur bo‘ladi. Bundan tashqari, yashirin xarajatlar 
korxonaning potentsial daromadiga to‘g‘ri mutanosib bo‘ladi; ortiqcha tovar-moddiy zaxiralar birligiga sarflangan 
xarajatlar esa ularning xarid qiymati va realizatsiya (yoki tugatish) qiymati o‘rtasidagi farqqa teng bo‘ladi. Tovar-
moddiy zaxiralarni ortiqcha miqdorda xarid qilish ularni saqlash bilan bog‘liq xavf-xatarlarni keltirib chiqaradi, 
chunki ayrim mahsulotlar hech qachon talab qilinmasligi ehtimoli mavjud.

Buyurtmaning hajmi yetishmayotgan mahsulotlar sababli yuzaga kelgan yo‘qotilgan foyda qiymati bilan 
ortiqcha zaxiralarni saqlash xarajatlari o‘rtasidagi farqni hisoblash orqali aniqlanadi.

Faraz qilaylik, P(D) — buyurtmaga kiritilgan oxirgi mahsulot birligi (n) sotilish ehtimoli bo‘lsin. Ortiqcha 
zaxira birligi uchun xarajatlar C₀ (yoki [1 – P(D)]·C₀) ga teng bo‘ladi. U holda, yetishmayotgan mahsulotlar bilan 
bog‘liq kutilayotgan xarajatlar P(D)·Sᵤ ifodasi bilan belgilanadi, bu yerda Sᵤ — bitta sotilmay qolgan mahsulot 
birligiga to‘g‘ri keladigan yo‘qotilgan foyda qiymatini anglatadi.

Mazkur qiymatlar o‘rtasidagi farq tugamaguncha, ya’ni ortiqcha zaxira xarajatlari bilan yetishmovchilikdan 
kelib chiqadigan yo‘qotishlar tenglashmaguncha, qo‘shimcha mahsulot birliklarini xarid qilish zarur bo‘ladi:

P(D) × Cu> [1 – P(D)] × C 0.                                       (1)

Buyurtmaga kiritilgan oxirgi mahsulot birligi uchun P(D) ehtimollik qiymati, buyurtma hajmi minimal talab 
darajasiga yaqinlashgan sari kamayadi. Shunday qilib, buyurtmaning optimal hajmi mahsulotlarni qo‘shimcha 
xarid qilish va mavjud mahsulotlarni saqlash uchun kutilayotgan xarajatlar o‘zaro ekvivalent bo‘ladigan darajaga 
to‘g‘ri keladi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T2025-yil, iyul.  № 7-son.

https://yashil-iqtisodiyot-taraqqiyot.uz 483

Bu nuqtada, mahsulotlarni saqlash xarajatlari va sotilmay qolgan mahsulotlar tufayli yo‘qotilgan foyda 
qiymatining tenglashuvi kuzatiladi. Shunga asosan, kutilayotgan xarajatlar qiymatini P(D)* ga tenglashtiradigan 
kritik ehtimollik aniqlanadi.

P(D)* ×  Cu  > [1 – P(D)*] ×  C 0 (2)

P(D)* ×  Ci =  C0 –  C0 P(D)* (3)

P(D)* × ( Cu +  C0) =  C0 (4)

P (D) * = C0/Cu + 0 (5)

Yuqorida keltirilgan formuladan kelib chiqib, buyurtma hajmi oxirgi mahsulot birligini sotish ehtimoli kritik 
ehtimollik qiymatiga mos kelguncha yoki undan oshguncha ortib boradi. Bunday yondashuvni ifodalovchi bir 
tsiklik modelga misol sifatida “ko‘cha sotuvchisi muammosi”ni keltirish mumkin. Bu modelda sotuvchi har kuni 
ertasi kuni sotilishi mumkin bo‘lgan gazetalar sonini aniqlashi kerak bo‘ladi, chunki matbuot mahsulotlari tezda 
eskiradi va bir kundan keyin ularning qiymati yo‘qoladi. Natijada, sotib olish xarajatlari belgilangan sotuv bahosi 
bilan qoplanmaydi.

Mazkur modelga yana bir amaliy misol sifatida moda sanoati mahsulotlarini, jumladan kiyim-kechak va 
shunga o‘xshash mahsulotlarni sotish holatini ko‘rsatish mumkin. Moda mahsulotlari ham tezda qadrsizlanib, 
omborda uzoq muddat saqlanishi natijasida ularning sotuvdan olinadigan foydasi pasayadi.

Shu bilan birga, ayrim hollarda tovar-moddiy zaxiralarning haddan tashqari to‘planishi natijasida ularni 
saqlash va boshqarish bilan bog‘liq xarajatlarning ortishi muammoli vaziyatlarga olib keladi. Bunday holatlarda:

Birinchidan, tovar-moddiy zaxiralarni shakllantirishda ma’lum miqdordagi kapital investitsiya qilinadi va bu 
orqali korxona aniq hamda yashirin xarajatlarga duch keladi.

Ikkinchidan, omborlardan foydalanish zarurati tug‘iladi. Bu esa tayyor mahsulotlar, boshlang‘ich xomashyo 
yoki oraliq mahsulotlar uchun joy ajratish, ularni tashish uchun asbob-uskunalar va texnik vositalardan 
foydalanish, shuningdek, ularni saqlash bilan bog‘liq bo‘lgan operatsion xarajatlarni keltirib chiqaradi.

Uchinchidan, zaxiralar to‘planishi bilan birga, korxona qo‘shimcha soliq yukiga va sug‘urta badallarining 
ko‘payishiga duch keladi. Bundan tashqari, mahsulotlarni omborlarda uzoq muddat saqlash ularning sifatini 
ta’minlash va foydali xususiyatlarini saqlab qolish uchun qo‘shimcha xarajatlarni talab etadi. Zaxira miqdori 
qanchalik yuqori bo‘lsa, bu xarajatlar ham shunchalik ortadi.

Tovar-moddiy zaxiralarning ortib borishi ishlab chiqarish jarayonidagi texnologik marshrutlarning 
murakkabligiga ham bevosita bog‘liqdir. Agar ishlab chiqarish bosqichlari uzoq vaqt talab qilsa yoki ko‘p 
bo‘g‘inli bo‘lsa, zaxiralarni boshqarish tizimi mahsulot miqdori va sifatini nazorat qilish, turli bo‘limlar o‘rtasida 
harakatlarni muvofiqlashtirish, shuningdek, zaxiralarni keyingi yig‘ish uchastkalariga yoki qayta ishlash 
jarayonlariga o‘z vaqtida yetkazib berishga yuqori talablar qo‘yadi. Bu esa, o‘z navbatida, ichki jarayonlarda 
qo‘shimcha murakkabliklar va xarajatlar keltirib chiqaradi.

Bundan tashqari, tovar-moddiy zaxiralarning ortiqcha hajmda bo‘lishi korxonaning bozor ehtiyojlaridagi 
o‘zgarishlarga tezkor javob berish imkoniyatini kamaytiradi. Bunday sekinlashuv korxonaning 
raqobatbardoshligiga salbiy ta’sir ko‘rsatadi va yashirin hamda aniq xarajatlarning ortishiga olib keladi.

Nihoyat, zaxiralarning haddan tashqari katta hajmi mahsulotlarning eskirishi yoki iste’molchilar talabidan 
chiqib ketish xavfini oshiradi. Masalan, dori vositalarining yaroqlilik muddati tugashi bilan ularni ishlatish mumkin 
bo‘lmay qoladi yoki ma’naviy jihatdan eskirgan mahsulotlar endi bozor uchun ahamiyatini yo‘qotadi.

Yana shuni ta’kidlash joizki, asosiy buyurtmachilar bilan yaqin hamkorlik aloqalarini o‘rnatish orqali ularning 
rejalashtirilgan xaridlari to‘g‘risida ma’lumotga ega bo‘lish mumkin. Bu esa korxonalarda ishlab chiqarish 
hajmini rejalashtirish jarayonlariga ta’sir ko‘rsatadi va ehtiyot (xavfsizlik) zaxiralari hajmini aniqlash imkonini 
beradi. Buyurtmalarni joylashtirish va ishga tushirish bilan bog‘liq xarajatlarni oqilona boshqarish ko‘pincha 
mahsulotning kichik partiyalarini ishlab chiqarishga o‘tishni talab etadi. Bu esa tovar-moddiy zaxiralarning 
kamayishiga olib keladi.

Korxonaning muvaffaqiyatli faoliyat yuritishida ishlab chiqarish jarayonlarining moslashuvchanligini 
ta’minlash muhim ahamiyat kasb etadi. Bu ularga talab darajasiga mos ravishda mahsulot ishlab chiqarish 
imkonini yaratadi. Natijada, ortiqcha zaxiralarni to‘plamasdan, mijozlar ehtiyojini qondirishga erishiladi.

Bundan tashqari, mahsulotlarni kichik partiyalarda tez-tez yetkazib berish tejashning samarali vositasi 
sifatida baholanadi. Chunki bunday yondashuvda mahsulotlarga to‘lov, ularni saqlash va boshqa xizmatlarga 
sarflanadigan xarajatlar sezilarli darajada kamayadi.

X U L O S A  V A  T A K L I F L A R
Korxonaning muvaffaqiyatli faoliyatini ta’minlash uchun tovar-moddiy zaxiralarni boshqarish bilan bog‘liq 

operatsiyalar xarajatlarini minimal darajada ushlab turish, shu bilan birga ularning amalga oshirilish sifatini 
saqlab qolish zarur. Bunga erishish uchun korxonalar nafaqat yuqori sifatli mahsulotlar ishlab chiqarishga, 
balki yuzaga keladigan ehtiyojlarga tezkor javob bera oladigan ishonchli ta’minotchilar bilan barqaror hamkorlik 
munosabatlarini yo‘lga qo‘yishlari lozim. Bu esa tovar-moddiy zaxiralar darajasini kamaytirishga xizmat qiladi. 
Moddiy zaxiralarni boshqarish samaradorligini oshirish maqsadida ishlab chiqarish faoliyatini o‘zgaruvchan 
talab sharoitida samarali tashkil etish, ishlab chiqarish quvvatlaridan foydalanishdagi o‘zgarishlarni doimiy 
ravishda monitoring qilish, uskunalar va ularning jihozlariga xarid qilishdan oldin qo‘yiladigan texnik va 
funksional talablarni aniqlash muhim hisoblanadi. Bundan tashqari, korxona tomonidan ishlab chiqarilayotgan 
mahsulotlarning yakuniy narxini pasaytirishga xizmat qiluvchi hamda uni iste’molchi nuqtai nazaridan yanada 
jozibador qiladigan uskunalarning sozlash xarajatlarini kamaytirish, yuklash-tushirish ishlarini bajarish uchun 
yuqori unumdorlikka ega uskunalarni xarid qilish, ishlab chiqarish liniyalari o‘rtasidagi o‘tish yo‘laklarini 
kengaytirish lozim. Shu bilan birga, yuqorida qayd etilgan choralarni amalga oshirish uchun zarur bo‘lgan 
qo‘shimcha moliyaviy resurslarni aniqlash va ularni maqsadli ajratish talab etiladi.

